
Efni: Framlög Borgarbyggðar úr Jöfnunarsjóði, málsnr. 2510326 (málsnúmer 
IRN26050004)

Vísað er til svarbréfs innviðaráðuneytisins og Jöfnunarsjóðs sveitarfélaga, dags. 14. ágúst sl., 
við erindi Borgarbyggðar, dags. 4. maí 2026. Í bréfinu eru helstu ástæður lækkunar framlaga 
úr Jöfnunarsjóði til Borgarbyggðar eftirfarandi:  Í fyrsta lagi hafi útsvarsstofn Borgarbyggðar 
hækkað hlutfallslega meira en hjá öðrum sveitarfélögum. Áhrif þess skýri 91-105 m.kr. lækkun 
framlagsins. Í öðru lagi falli niður fólksfjölgunarstuðningur sem Borgarbyggð naut í áhrifamati 
2024, að fjárhæð um 68,7 m.kr., þar sem viðmiðunarár íbúafjölda hafi breyst. Í þriðja lagi hafi 
umönnunarbyrði sveitarfélagsins minnkað, það er fjöldi barna á leikskóla og grunnskólaaldri, 
eldri borgara og barna af erlendum uppruna. Áhrif þess skýri um 46 m.kr. lækkun framlagsins. 
Í fjórða lagi hafi endurskilgreining Hagstofunnar á byggðakjörnum neikvæð áhrif á framlagið 
til Borgarbyggðar sem skýri um 35 m.kr. lækkun framlags. 

Byggðarráð Borgarbyggðar fjallaði um málið á fundi sínum þann 20. ágúst þar sem eftirfarandi 
var bókað: 

„Byggðarráð þakkar fyrir svör og skýringar Jöfnunarsjóðs sveitarfélaga en telur að 
þær skýringar svari ekki meginálitaefni málsins, sem er hið verulega misræmi milli 
áhrifamats sem lagt var fram í tengslum við setningu laga nr. 56/2025 og þeirrar 
niðurstöðu sem virðist stefna í varðandi framlög Jöfnunarsjóðs til Borgarbyggðar. 
Í áhrifamati laganna var gert ráð fyrir að tekjur A-hluta Borgarbyggðar myndu aukast 
um 177,7 m.kr. vegna hins nýja úthlutunarlíkans, en nú liggur fyrir að framlög til 
sveitarfélagsins lækka milli áranna 2024 og 2026. Á sama tíma njóta flest sveitarfélög, 
sem borin eru saman, í minnisblaði fyrverandi sveitarstjóra, dags. 30. apríl sl. 
verulegra hækkana framlaga úr Jöfnunarsjóði sveitarfélaga.

Þrátt fyrir þær skýringar sem Jöfnunarsjóður hefur lagt fram, liggur ekki fyrir 
fullnægjandi greining á því hvers vegna framlag sjóðsins til Borgarbyggðar víkur svo 
verulega frá því sem áhrifamat laganna gaf tilefni til að ætla, né hvers vegna 
sveitarfélagið kemur mun verr út en flest þau sveitarfélög sem til samanburðar voru 
tekin. 
Byggðarráð bendir á að framlög Jöfnunarsjóðs námu 1.774 m.kr. árið 2025 og voru 
um 29,6% af skatttekjum A-hluta sveitarfélagsins. Með hliðsjón af rekstrarhalla A-hluta 
árið 2025 og fjárhagslegu svigrúmi sveitarfélagsins, geta jafnvel tiltölulega hóflegar 
breytingar á framlögum haft veruleg áhrif á rekstrarafkomu, lausafjárstöðu og getu 
sveitarfélagsins til að standa undir nauðsynlegri þjónustu og fjárfestingum. 
Byggðarráð telur mikilvægt að áfram verði unnið að ítarlegri greiningu á áhrifum hins 
nýja úthlutunarlíkans og að sveitarfélagið haldi áfram samtali við Jöfnunarsjóð 
sveitarfélaga og innviðaráðuneytið með það að markmiði að fá skýrari og gagnsærri 
skýringar á þeim þáttum sem valda þessari niðurstöðu fyrir Borgarbyggð.“



Byggðarráð fól sveitarstjóra að vinna málið áfram og fá frekari upplýsingar og skýringar frá 
sjóðnum sem gert er með bréfi þessu. 

Í svarbréfi sjóðsins er með ítarlegum hætti farið yfir hvernig einstakar breytur nýja 
úthlutunarlíkansins hafa þróast varðandi útreikninga framlags Borgarbyggðar úr sjóðnum. Í 
svarinu er hins vegar ekki er tekin afstaða til meginálitaefnisins, þ.e. hvers vegna þróunin er 
svo frábrugðin því sem gerist hjá sambærilegum sveitarfélögum, né lögð fram gögn sem 
staðfesta allar þær skýringar sem settar eru fram í svaribréfinu. Því er hér með óskað eftir 
frekari skýringum sbr. eftirfarandi:

● Í bréfinu kemur fram að helsta skýring lækkunar framlaga til Borgarbyggðar miðað við 
áætlanir skýrist af hlutfallslegri hækkun á útsvarsstofni Borgarbyggðar umfram önnur 
sveitarfélög. Gögn sveitarfélagsins um greidda staðgreiðslu á íbúa benda til hins 
gagnstæða. Staðgreiðsla á íbúa í Borgarbyggð hækkaði um 26,4% á árunum 2022 til 
2025, sem er undir meðaltali samanburðarsveitarfélaganna, sem hækkuðu um 28,1%, á 
sama tímabili. Vegna þessa misræmis er óskað eftir nákvæmum gögnum um með hvaða 
hætti sjóðurinn metur útsvarsstofn Borgarbyggðar og samanburðarsveitarfélaga fyrir 
árin 2022 og 2025, ekki eingöngu krónuáhrif á framlög. Óskað er eftir því að fá 
exelskjalið sem stendur að baki þessum útreikningum. 

● Skýringu á því hvers vegna aðeins Borgarbyggð, af þeim sveitarfélögum sem til 
samanburðar voru tekin, fer úr jákvæðu áhrifamati í verulega neikvæða niðurstöðu, á 
meðan öll hin sveitarfélögin sem samanburðurinn nær til koma betur út úr breytingunni 
en áhrifamat gerði ráð fyrir.

● Skýringu á öllum liðum súluritsins sem fylgdi svarinu, þar á meðal kennslustundum á 
nemanda og hámarksfasteignaskatti, sem ekki er fjallað um í texta svarsins.

● Staðfestingu á skilningi sjóðsins á því hvort fjöldi byggðakjarna í Borgarbyggð hafi 
breyst við endurskilgreiningu Hagstofunnar, eða hvort neikvæð áhrif þess liðar stafi 
eingöngu af fjölgun kjarna í öðrum sveitarfélögum. Jafnframt er óskað upplýsinga um 
hvar byggðakjörnum fjölgaði og hvernig niðurstaða framlagsins er fengin hvað þennan 
lið varðar. Óskað er eftir því að fá exelskjalið sem stendur að baki þessum 
útreikningum.

● Afstöðu til heildarþróunar framlaga til Borgarbyggðar, ekki eingöngu almennra 
jöfnunarframlaga, þar sem framlög til sveitarfélagsins hafa staðið því sem næst í stað 
frá 2023 til 2026 á meðan sambærileg sveitarfélög hafa hækkað verulega.

● Viðbragða við ábendingu um að hlutdeild Borgarbyggðar í almennum framlögum 
vegna fatlaðs fólks sé 0,4% þrátt fyrir að íbúafjöldi sveitarfélagsins sé um 1% af 
landinu, en þessi liður er ekki nefndur í svari ráðuneytisins.

● Afstöðu til þess hvort niðurstaðan samræmist því markmiði laga nr. 56/2025 að styrkja 
rekstrarforsendur víðfeðmra, fjölkjarna sveitarfélaga á borð við Borgarbyggð.

Í ljósi þess að fjárhagsáætlun Borgarbyggðar fyrir árið 2026 byggir að verulegu leyti á 
niðurstöðu þessa máls er óskað eftir skriflegu svari og umbeðnum gögnum sem fyrst. 

Virðingarfyllst,

Unnur Brá Konráðsdóttir,
sveitarstjóri Borgarbyggðar


